
Annotatsiya. Maqolada umumiy oʻrta taʼlim maktablarida tengdoshlar oʻrtasidagi 

zoʻravonlik (bulling va kiberbulling) profilaktikasida raqamli tarbiyaviy kontentlardan 

foydalanishning nazariy-metodologik asoslari restorativ yondashuv nuqtayi nazaridan tahlil 

qilingan. Xalqaro tajriba va standartlar oʻrganilib, restorativ tamoyillarni raqamli kontentga 

koʻchirishning pedagogik, psixologik va axborot-texnologik talablari asoslangan. Raqamli 

kontentlarni maktab ijtimoiy-pedagogik muhitiga profilaktikaning uch darajasida integratsiya 

qilish mexanizmi, ularning taʼsirini baholash indikatorlari hamda axborot xavfsizligi va 

mediamadaniyatni taʼminlash yoʻnalishlari taklif etilgan. 

Kalit soʻzlar: restorativ yondashuv, tengdoshlar oʻrtasidagi zoʻravonlik, bulling, 

kiberbulling, raqamli tarbiyaviy kontent, ijtimoiy-pedagogik muhit, mediamadaniyat. 

Аннотация. В статье с позиций восстановительного подхода анализируются 

теоретико-методологические основы использования цифрового воспитательного 

контента в профилактике насилия среди сверстников (буллинга и кибербуллинга) в 

общеобразовательных школах. Рассмотрены международный опыт и стандарты, 

обоснованы педагогические, психологические и информационно-технологические 

требования к переносу восстановительных принципов в цифровой контент. Предложены 

механизм интеграции цифрового контента в социально-педагогическую среду школы на 

трёх уровнях профилактики, индикаторы оценки его влияния, а также направления 

обеспечения информационной безопасности и медиакультуры. 

кибербуллинг, цифровой воспитательный контент, социально-педагогическая среда, 

медиакультура. 

Abstract. The article analyses, from the perspective of the restorative approach, the 

theoretical and methodological foundations for using digital upbringing content to prevent peer 

violence (bullying and cyberbullying) in general secondary schools. International experience and 

frameworks are reviewed, and the pedagogical, psychological and information-technology 

requirements for translating restorative principles into digital content are substantiated. A 

mechanism for integrating digital content into the school’s socio-pedagogical environment at 

three levels of prevention, indicators for assessing its impact, and directions for ensuring 

information security and media culture are proposed. 

Keywords: restorative approach, peer violence, bullying, cyberbullying, digital upbringing 

content, socio-pedagogical environment, media culture. 

 

Maktab bolaning bilim oladigan joyigina emas, balki u ijtimoiy munosabatlarni 

oʻrganadigan, oʻzini jamoaning bir qismi sifatida his qiladigan muhitdir. Bu muhit 

xavfsiz boʻlmasa, taʼlim ham, tarbiya ham oʻz maqsadiga erisha olmaydi. 

YUNESKO maʼlumotlariga koʻra, dunyo boʻyicha oʻquvchilarning qariyb uchdan 

bir qismi soʻnggi bir oy ichida tengdoshlari tomonidan tazyiqqa uchragan [11]. 

Bulling oqibatlari faqat jabrlanuvchi bilan cheklanmaydi: u oʻzlashtirishning 

pasayishi, maktabdan begonalashish, xavotir va depressiya, keyinchalik esa 

zoʻravonlikni meʼyor sifatida qabul qilish kabi uzoq muddatli muammolarni keltirib 

chiqaradi. 

Raqamli texnologiyalar bu muammoga yangi oʻlcham qoʻshdi. Bir tomondan, 

tazyiq maktab devoridan chiqib, ijtimoiy tarmoqlar va messenjerlarga koʻchdi: 

kiberbulling kecha-kunduz davom etishi, anonim boʻlishi va bir zumda keng 

auditoriyaga yetib borishi mumkin. Ikkinchi tomondan, aynan raqamli vositalar 

zoʻravonlik profilaktikasining kuchli resursiga aylanishi mumkin: interaktiv 

ssenariylar, raqamli hikoyalar, qisqa filmlar va xavfsiz murojaat platformalari 

oʻquvchilarda empatiya, masʼuliyat va nizolarni tinch hal qilish koʻnikmalarini 

shakllantirishga xizmat qiladi. Biroq bu salohiyat raqamli kontent aniq tarbiyaviy 

yondashuv asosida yaratilgandagina roʻyobga chiqadi. 

Oʻzbekiston Respublikasida bola huquqlarini himoya qilish va xavfsiz taʼlim 

muhitini yaratish davlat siyosatining ustuvor yoʻnalishlaridan biri hisoblanadi. 

BMTning Bola huquqlari toʻgʻrisidagi konvensiyasi [1] bolani har qanday jismoniy 

va ruhiy zoʻravonlikdan himoya qilishni, maktab intizomini esa uning inson qadr-

qimmatiga mos usullarda taʼminlashni talab etadi. «Bola huquqlarining kafolatlari 

toʻgʻrisida»gi [2] va «Taʼlim toʻgʻrisida»gi [3] qonunlar ham taʼlim muassasalarida 

bolaning shaxsiy daxlsizligi va xavfsizligini kafolatlaydi, «Raqamli Oʻzbekiston — 

2030» strategiyasi [20] esa taʼlim jarayonini raqamlashtirishni ustuvor vazifa 

sifatida belgilaydi. 

Shunga qaramay, maktab amaliyotida tengdoshlar oʻrtasidagi zoʻravonlikka 

koʻpincha jazo — tanbeh, ota-onani chaqirish, intizomiy hayʼatda koʻrib chiqish — 

orqali javob beriladi, raqamli vositalar esa asosan nazorat va taqiqlash maqsadida 

qoʻllaniladi. Bunday choralar qoidabuzarlikni vaqtincha toʻxtatishi mumkin, lekin 

buzilgan munosabatlarni tiklamaydi va oʻquvchiga oʻz xatti-harakatining oqibatini 

chuqur anglash imkonini bermaydi. Bu holat maktab ijtimoiy-pedagogik muhitini va 

unda qoʻllaniladigan raqamli kontentlarni restorativ tamoyillar asosida qayta koʻrib 

chiqishni taqozo etadi. 

Tadqiqot maqsadi — restorativ yondashuv asosida tengdoshlar oʻrtasidagi 

zoʻravonlik profilaktikasiga yoʻnaltirilgan raqamli kontentlarni yaratish va ularni 

maktab ijtimoiy-pedagogik muhitiga joriy etishning nazariy-metodologik asoslarini 

aniqlash. 

Bulling hodisasining mohiyati. Bulling tushunchasini ilmiy muomalaga 

kiritgan D. Olveus uni bir yoki bir necha oʻquvchining boshqa oʻquvchiga nisbatan 

muntazam, qasddan va kuchlar nomutanosibligi sharoitida salbiy harakatlar qilishi 

sifatida taʼriflaydi [5]. Bu taʼrifdagi uch belgi — takrorlanuvchanlik, qasddanlik va 

kuch nomutanosibligi — bullingni tengdoshlar oʻrtasidagi oddiy nizodan farqlaydi. 

K. Salmivalli va hammualliflar bullingni guruh jarayoni sifatida tadqiq etib, unda 

faqat tajovuzkor va jabrlanuvchi emas, balki yordamchilar, qoʻllab-quvvatlovchilar, 

himoyachilar va befarq kuzatuvchilar ham ishtirok etishini koʻrsatgan [6]. S. 

Hinduja va J. Patchin kiberbullingning oʻziga xos xususiyatlarini — anonimlik, 

uzluksizlik, keng auditoriya va kontentning uzoq saqlanishini — tahlil qilib, uning 

profilaktikasi maktab, oila va raqamli platformalar hamkorligini talab qilishini 

asoslagan [16]. 

Restorativ adolat nazariyasi. X. Zer restorativ adolatni huquqbuzarlikka 

qoidaning buzilishi sifatida emas, balki odamlarga va munosabatlarga yetkazilgan 

zarar sifatida qarash orqali taʼriflaydi [7]. Bu yondashuvda markaziy savollar «Qaysi 

qoida buzildi va kim aybdor?» emas, balki «Kimga zarar yetdi, ularning ehtiyojlari 

qanday va zararni tiklash kimning burchi?» degan savollardir. J. Breytveyt 

stigmatizatsiyalovchi uyaltirish va qayta integratsiyalovchi uyaltirishni farqlab, 

ikkinchisi — harakatni qoralash, lekin shaxsni jamoadan chetlatmaslik — 

qoidabuzarlikni kamaytirishda samaraliroq ekanini koʻrsatgan [8]. 

Restorativ amaliyotlarning maktabga tatbiqi. T. Vaxtel va P. MakKold 

«ijtimoiy intizom oynasi» modelida kattalarning bolaga munosabatini nazorat va 

qoʻllab-quvvatlash darajasiga koʻra toʻrt turga ajratadi: jazolovchi, ruxsat beruvchi, 

befarq va restorativ; restorativ uslubda yuqori talabchanlik yuqori qoʻllab-

quvvatlash bilan uygʻunlashadi [9]. B. Xopkins [10] va B. Morrison [12] restorativ 

yondashuvni butun maktab madaniyatini oʻzgartiruvchi tizim sifatida joriy etish 

modelini ishlab chiqqan, K. Pranis esa restorativ doira jarayonining nazariy asoslari 

va metodikasini tavsiflagan [13]. 

Profilaktika dasturlarining samaradorligi va raqamli vositalar. X. Gaffni, M. 

Ttofi va D. Farringtonning meta-tahlili maktabga asoslangan bulling profilaktikasi 

dasturlari tajovuz va jabrlanish holatlarini oʻrtacha sezilarli darajada kamaytirishini, 

eng yaxshi natijani esa butun maktab jamoasini qamrab olgan kompleks dasturlar 

berishini koʻrsatgan [14]. Finlyandiyada ishlab chiqilgan KiVa dasturi bu borada 

alohida eʼtiborga loyiq: unda sinf mashgʻulotlari kompyuter oʻyini va virtual oʻquv 

muhiti bilan toʻldirilgan boʻlib, oʻquvchilar raqamli vaziyatlarda kuzatuvchi sifatida 

jabrlanuvchini qoʻllab-quvvatlash koʻnikmalarini mashq qiladi. A. Kyarnya va 

hammualliflar keng koʻlamli tajriba asosida dasturning bulling holatlarini 

kamaytirishdagi samaradorligini tasdiqlagan [17]. 

Tahlil shuni koʻrsatadiki, xorijiy tadqiqotlarda restorativ amaliyotlarning 

nazariy asoslari ham, bulling profilaktikasida raqamli vositalardan foydalanish 

tajribasi ham mavjud, biroq bu ikki yoʻnalish koʻpincha alohida rivojlanmoqda. 

Restorativ tamoyillarga asoslangan raqamli tarbiyaviy kontent yaratish va uni 

oʻzbek maktabining ijtimoiy-madaniy sharoitiga — mahalla instituti, oilaviy tarbiya 

anʼanalari va milliy qadriyatlarga — moslashtirish masalasi hali yetarli 

oʻrganilmagan. Shu bilan birga, restorativ yondashuvning asosiy gʻoyalari — 

kechirim, yarashuv, mehr-oqibat va jamoaviy masʼuliyat — oʻzbek xalqining 

maʼnaviy merosiga yaqin boʻlib, ularni tarbiya amaliyotiga joriy etish uchun qulay 

madaniy zamin yaratadi. 

Soha bo‘yicha izlanishlar, bir necha oʻzaro bogʻliq yondashuvlarga tayanadi. 

Restorativ yondashuv tadqiqotning yetakchi metodologik asosi boʻlib, 

qoidabuzarlikka munosabatda diqqatni jazodan zararni tiklashga, aybdorni izlashdan 

masʼuliyatni anglashga, tomonlarni ajratishdan munosabatlarni qayta tiklashga 

koʻchiradi. Raqamli kontentga nisbatan bu yondashuv shuni anglatadiki, kontent 

zoʻravonlikni faqat qoralash yoki qoʻrqitish bilan cheklanmasligi, balki zarar, uning 

oqibatlari va uni tiklash yoʻllari haqida fikrlashga undashi kerak. 

Ijtimoiy-ekologik yondashuv U. Bronfenbrenner nazariyasiga [4] tayanib, 

oʻquvchi xulq-atvorini oila, sinf, maktab, mahalla va raqamli muhit tizimlarining 

oʻzaro taʼsiri natijasi sifatida tahlil qiladi. Zoʻravonlikning sababi faqat alohida bola 

shaxsida emas, u oʻsayotgan muhitning xususiyatlarida ham yotadi; demak, 

profilaktika ham muhitni, shu jumladan, raqamli muhitni oʻzgartirishga 

yoʻnaltirilishi kerak. 

Butun maktab yondashuvi restorativ amaliyotlar va raqamli kontentlarni 

alohida tadbir sifatida emas, maktab rahbariyati, pedagoglar, oʻquvchilar va ota-

onalarni birlashtiruvchi yagona tizimning qismi sifatida koʻradi. 

Integrativ yondashuv raqamli kontent yaratishda pedagogik, psixologik va 

axborot-texnologik talablarni uygʻunlashtirishni taqozo etadi. Bu talablarning 

birortasi eʼtibordan chetda qolsa, kontent yo tarbiyaviy jihatdan samarasiz, yo 

psixologik jihatdan xavfli, yo texnik jihatdan foydalanishga noqulay boʻlib qoladi. 

Xalqaro tajriba tahlili raqamli profilaktika kontentlari uchun bir necha umumiy 

tamoyilni ajratish imkonini beradi. YUNESKO hisoboti [11] samarali profilaktika 

butun maktab yondashuvi, oʻquvchilar ishtiroki va kiberbullingni ham qamrab 

oluvchi siyosatga tayanishini taʼkidlaydi. KiVa dasturi tajribasi [17] raqamli 

vositalar sinfdagi jonli mashgʻulotni almashtirmasligi, balki uni davom ettirishi va 

mustahkamlashi kerakligini koʻrsatadi. Yevropa Ittifoqining DigComp 2.2 ramkasi 

[19] raqamli kompetensiya tarkibida onlayn muloqot odobi, shaxsiy maʼlumotlarni 

himoya qilish va raqamli farovonlikni alohida soha sifatida belgilaydi. S. Livingston 

va hammualliflarning tadqiqoti [18] esa onlayn xavflarni toʻliq bartaraf etib 

boʻlmasligini, shuning uchun bolalarda ularni yengish koʻnikmasini shakllantirish 

muhimligini koʻrsatadi. Biroq bu manbalarning hech biri restorativ tamoyillarni 

raqamli kontentga koʻchirish metodikasini bermaydi va milliy tarbiya mazmunini 

nazarda tutmaydi — bu vazifa milliy pedagogika zimmasiga tushadi. 

Restorativ tamoyillarni raqamli kontentga koʻchirish metodologiyasi. 

Restorativ yondashuvga asoslangan raqamli kontent uch komponentning 

uygʻunligida yaratilishi lozim. 

Pedagogik komponent kontent mazmunini restorativ savollar mantiqiga 

boʻysundiradi: nima sodir boʻldi, bu kimga va qanday taʼsir qildi, ishtirokchilar 

nimani his qildi, vaziyatni toʻgʻrilash uchun nima qilish kerak. Kontent zoʻravonlik 

holatini tasvirlash bilan tugamasligi, balki zararni tiklash va munosabatlarni qayta 

qurish yoʻlini koʻrsatishi kerak. Salmivallining guruh rollari haqidagi xulosalariga 

[6] tayanib, kontentda kuzatuvchi roliga alohida eʼtibor qaratish lozim, chunki 

kuzatuvchining pozitsiyasi oʻzgarganda bulling oʻz «tomoshabinini» yoʻqotadi. 

Mazmun milliy qadriyatlar — kechirim soʻrash va kechira olish, katta-kichikka 

hurmat, mehr-oqibat, jamoaviy masʼuliyat — bilan bogʻlanadi. 

Psixologik komponent kontentning empatiya va boshqa odam nuqtayi nazarini 

tushunish qobiliyatini rivojlantirishga yoʻnaltirilishini talab qiladi. Bunda oʻquvchi 

bir vaziyatni jabrlanuvchi, zarar yetkazgan oʻquvchi va kuzatuvchi koʻzi bilan 

koʻrish imkoniyatiga ega boʻlishi samarali hisoblanadi. Shu bilan birga, psixologik 

xavfsizlik talablariga qatʼiy rioya etiladi: zoʻravonlik tafsilotlari bilan haddan 

tashqari tasvirlanmaydi, tajovuzkor «kuchli» yoki «qiziqarli» qahramon sifatida 

koʻrsatilmaydi, real oʻquvchilar va real holatlar kontentda aks ettirilmaydi. Kontent 

oʻquvchilarning yosh xususiyatlariga koʻra tabaqalashtiriladi: kichik yoshdagilar 

uchun syujetli va obrazli, oʻsmirlar uchun esa muammoli, munozarali va ular 

hayotiga yaqin vaziyatlarga asoslangan boʻladi. 

Axborot-texnologik komponent kontentning interaktivligi va xavfsizligini 

taʼminlaydi. Restorativ maqsadlar uchun eng samarali shakllar quyidagilar 

hisoblanadi: oʻquvchi har bir bosqichda qaror qabul qiladigan va uning oqibatini 

koʻradigan tarmoqlangan interaktiv ssenariylar; sinf doirasida muhokama uchun 

moʻljallangan qisqa filmlar; oʻquvchilarning oʻzi yaratadigan raqamli hikoyalar va 

ijtimoiy roliklar; zoʻravonlik haqida xavfsiz va maxfiy xabar berish imkonini 

beruvchi platformalar. Barcha holatlarda kontent reklamasiz boʻlishi, 

oʻquvchilarning shaxsiy maʼlumotlarini himoya qilishi va foydalanuvchini 

nomaqbul resurslarga yoʻnaltirmasligi shart. 

Raqamli kontentlarni ijtimoiy-pedagogik muhitga integratsiya qilish 

mexanizmi. Maktabning ijtimoiy-pedagogik muhiti meʼyoriy-qadriyatli, 

munosabatlar, tashkiliy-boshqaruv, makon va raqamli qismlardan iborat yaxlit tizim 

sifatida qaraladi. Raqamli kontent bu tizimning har bir qismiga taʼsir qiladi va uning 

integratsiyasi restorativ profilaktikaning uch darajasiga muvofiq tashkil etiladi. 

Universal darajada raqamli kontent butun maktab jamoasi uchun ijobiy 

munosabatlar muhitini shakllantirishga xizmat qiladi. Bu darajada qisqa film yoki 

interaktiv ssenariy restorativ doiraning boshlanish nuqtasi sifatida qoʻllaniladi: 

oʻquvchilar kontentni koʻrgach, doira shaklida oʻtirib, navbat bilan oʻz fikrini 

bildiradi, qahramonlar oʻrnida oʻzlari nima qilishlarini muhokama qiladi [13]. Sinf 

xulq qoidalarini, shu jumladan, onlayn muloqot qoidalarini oʻquvchilar bilan 

birgalikda ishlab chiqish ham shu darajaga kiradi. Muhim tamoyil shundaki, raqamli 

kontent jonli muloqotni almashtirmaydi, balki unga turtki beradi. 

Selektiv darajada raqamli kontent zoʻravonlik xavfi yuqori boʻlgan oʻquvchilar 

va guruhlar bilan ishlashda qoʻllaniladi. Bular jamoadan chetlashgan, sinfga yangi 

kelgan yoki ilgari tajovuzkor xulq namoyon qilgan oʻquvchilar boʻlishi mumkin. 

Maktab psixologi kichik guruh mashgʻulotlarida empatiya va hissiyotlarni 

boshqarishga oid interaktiv mashqlardan foydalanadi, oʻquvchilar esa oʻz tajribasi 

asosida raqamli hikoyalar yaratib, oʻzini anglash va ifoda etish koʻnikmalarini 

rivojlantiradi. 

Indikativ darajada, yaʼni zoʻravonlik holati yuz bergandan keyin, asosiy vosita 

yuzma-yuz restorativ suhbat, maktab mediatsiyasi yoki restorativ konferensiya 

boʻlib qoladi. Raqamli vositalar bu yerda yordamchi rol oʻynaydi: xavfsiz murojaat 

platformasi holatni oʻz vaqtida aniqlashga, tayyorgarlik materiallari esa 

ishtirokchilarni restorativ uchrashuvga tayyorlashga xizmat qiladi. Restorativ 

uchrashuv faqat jabrlanuvchining ixtiyoriy roziligi bilan oʻtkaziladi; agar uning 

xavfsizligiga tahdid saqlanib qolsa yoki kuchlar nomutanosibligi juda katta boʻlsa, 

avval himoya choralari koʻriladi. 

Integratsiya jarayonida har bir subyektning roli aniq belgilanadi. Maktab 

rahbariyati restorativ siyosatni qabul qiladi va tasdiqlangan raqamli resurslar 

bazasini shakllantiradi. Pedagoglar kontentni mashgʻulotlarga kiritadi va doiralarni 

olib boradi. Maktab psixologi va ijtimoiy pedagog kontentning psixologik 

xavfsizligini nazorat qiladi va murakkab holatlarda moderator vazifasini bajaradi. 

Tayyorlangan tengdosh mediatorlar va faol oʻquvchilar ijtimoiy roliklar yaratishda 

ishtirok etadi. Ota-onalar uyda farzandi bilan kontentni muhokama qilishga jalb 

etiladi, mahalla esa oʻzbek jamiyatidagi kelishtirish va yarashtirish anʼanasining 

tashuvchisi sifatida maktab va oila oʻrtasida koʻprik boʻladi. Mamlakatimizda 

«Mediatsiya toʻgʻrisida»gi Qonunning [15] qabul qilingani nizolarni kelishuv yoʻli 

bilan hal etish madaniyati shakllanayotganini koʻrsatadi. 

Axborot xavfsizligi va mediamadaniyatni taʼminlash. Kiberbulling 

profilaktikasi faqat texnik cheklovlar bilan taʼminlanmaydi. Hinduja va Patchin 

taʼkidlaganidek [16], ijtimoiy tarmoqlarni taqiqlash oʻquvchini raqamli muhitdan 

ajratolmaydi, aksincha, muammoni kattalar koʻzidan yashiradi. Shu sababli axborot 

xavfsizligi ikki darajada taʼminlanishi lozim. Himoya darajasida maktab 

foydalanadigan raqamli platformalar va kontentlar xavfsizlik talablariga javob 

berishi, murojaat tizimi esa xabar beruvchining maxfiyligini kafolatlashi kerak. 

Mediamadaniyat darajasida oʻquvchilarda onlayn muloqot odobi, shaxsiy 

maʼlumotni himoya qilish, tazyiq dalillarini saqlash va kattalarga murojaat qilish 

koʻnikmalari shakllantiriladi. Restorativ yondashuv kiberbullingga ham tatbiq 

etiladi: onlayn zarar yetkazgan oʻquvchidan nomaqbul kontentni oʻchirish, 

jabrlanuvchidan kechirim soʻrash va yetkazilgan zararni amalda tiklash talab etiladi. 

Bu jarayon oʻquvchiga raqamli muhitdagi har bir harakat real insonga taʼsir qilishini 

anglatadi. 

Yuqoridagilardan kelib chiqib shuni xulosa qilib aytishimiz mumkinki,  

birinchidan, tengdoshlar oʻrtasidagi zoʻravonlik bugungi kunda maktab hududi bilan 

cheklanmay, raqamli muhitga ham koʻchgan. Shu sababli uning profilaktikasi 

maktab ijtimoiy-pedagogik muhitini, shu jumladan, uning raqamli qismini tizimli 

oʻzgartirishni talab qiladi. Ikkinchidan, restorativ yondashuv zararni tiklash, 

masʼuliyatni anglash va munosabatlarni qayta qurish orqali jazoga asoslangan 

choralarga qaraganda barqarorroq natija beradi. Uning asosiy gʻoyalari — kechirim, 

yarashuv, mehr-oqibat va jamoaviy masʼuliyat — milliy qadriyatlarimizga yaqin 

boʻlib, uni oʻzbek maktabiga joriy etish uchun qulay zamin yaratadi. Uchinchidan, 

raqamli kontent restorativ profilaktikaning samarali vositasiga aylanishi uchun 

uning mazmuni restorativ savollar mantiqiga boʻysundirilishi, psixologik xavfsizlik 

talablariga javob berishi va jonli muloqotni almashtirmasdan, unga turtki berishi 

lozim. 

Shuningdek, taklif etilgan uch komponentli metodologiya, profilaktikaning uch 

darajasiga muvofiq integratsiya mexanizmi, muhit, shaxs va raqamli xulq 

darajasidagi indikatorlar hamda ikki darajali xavfsizlik tizimi maktablarda restorativ 

muhitni shakllantirishning nazariy asosini tashkil etadi. 

